
Datë: 28.09.2021 

Numri i dokumentit:     02221038 

 

                                                                 ARJ nr. 85/2021 

 

GJYKATA SUPREME NË PRISHTINË, në kolegjin i përbërë nga gjyqtarët: Ragip Namani, 

kryetar, Shukri Sylejmani dhe Muhamet Rexha anëtarë, me pjesëmarrjen e bashkëpunëtorit 

profesional, Sherif Krasniqi, procesmbajtës, në çështjen juridike të paditësit, L. K. I. A. J.S.C., ” 

Adem Jashari” me seli në f. ... ,K. ..., kundër të paditurës Ministria e Punës dhe Mirëqenies 

Sociale-Inspektorati i Punës,(MPMS-IP), me seli në Prishtinë, me bazë juridike anulim i 

vendimit të organit të paditur, duke vendosur lidhur me kërkesën për rishqyrtim të 

jashtëzakonshëm të vendimit gjyqësor të parashtruar nga palët me interes juridik, N. K. dhe D. 

K., për mesë  përfaqësuesit sipas autorizimit, avokat Fatlum Podvorica nga ..., “..., paraqitur 

kundër aktgjykimit  të Gjykatës së Apelit  në Prishtinë, AA. Nr. 90/2021, të  datës 08.06.2021, 

në seancën e kolegjit të mbajtur me datë, 22 shtator 2021, merr këtë: 

 

                                                               A K T GJ Y K I M 

 

Refuzohet si e pa bazuar kërkesa për rishqyrtim të jashtëzakonshëm të vendimit gjyqësor, e 

palëve me interes juridik  N. K. dhe D. K., paraqitur kundër aktgjykimit të Gjykatës së Apelit në 

Prishtinë, AA. Nr. 90/2021, të  datës 08.06.2021.   

 

      A r s y e t i m i 

 

Me aktgjykimin e kontestuar të Gjykatës së Apelit, AA.nr.90/2021, të dt.08.06.2021, janë 

refuzuar si të pabazuara ankesat e të paditurës,  MPMS-Inspektorati të Punës, dhe palëve të 

interesuara N. K. dhe D.K., ndërsa është vërtetuar aktgjykimi i Gjykatës Themelore në Prishtinë-

Departamenti për Çështje Administrative, A nr.2081/2017, i datës 21.12.2020.   

 

Kundër aktgjykimit të Gjykatës Themelore në Prishtinë-Departamenti për Çështje 

Administrative, A nr.2081/2017,të datës 21.12.2020, dhe aktgjykimit të Gjykatës së Apelit, 

AA.nr.90/2021, të dt.08.06.2021,  palët me interes juridik N. K. dhe D. K. për mes përfaqësuesit 

sipas autorizimit avokat F. P., në afat ligjor në Gjykatë Supreme kanë paraqitur kërkesë të 

përbashkët për rishqyrtim të  jashtëzakonshëm të vendimit gjyqësor, me të cilën e kontestojnë  

ligjshmërinë e aktgjykimeve të goditura për shkak të; shkeljes së dispozitave të procedurës 

administrative, vërtetimit të gabuar dhe jo të plotë të gjendjes faktike dhe për shkak të mos 

zbatimit të drejtës materiale. Me propozim  që kërkesa të aprovohet  si e bazuar, aktvendimet e 

kontestuara të prishen dhe të aprovohet padia dhe kërkesë padia e paditëses si e bazuar, ose  të 

njëjtit ti prishen dhe  çështja të kthehet në rigjykim dhe rivendosje në gjykatën e shkallës së parë.  

 

Gjykata Supreme  në përputhje me nenin 53 të LKA mbajti seancën, vlerësoi pretendimet e 

paraqitura në kërkesë, ekzaminoi aktgjykimin e kontestuar  të shkallë së dytë dhe atë të  shkallës 

së parë,  dhe pas shqyrtimit edhe  të shkresave të tjera të lëndës gjen se: 

 

Kërkesa për rishqyrtim të jashtëzakonshme të vendimit gjyqësor është e pabazuar. 

 

Nga shkresat e lëndës rezulton se, në procedurën e vendosjes në organin e paditur MPMS-IP në 

shkallën e parë, me vendimin  01. Nr...,, dt. 28.08.2017, dhe në shkallë të dytë me vendimin nr. 

Prot. 273/17 dt.10.11.2017, janë aprovuar ankesat e palëve të interesuara N, K., dhe D. K., lidhur 

me ndërprerjen e marrëdhënies së punës nga paditësi, dhe paditësi ishte obliguar që në afat prej 

8 ditë të anuloj Vendimin e saj për ndërprerjen e marrëdhënies së punës të njëjtëve, dhe në pikën 

II. Në raste mos zbatimi të vendimit të IP do ti shqiptohet gjobë konform dispozitave të nenit 92 

të Ligjit të Punës.  Gjykata e shkallës së parë duke vendosur në procedurë gjyqësore  sipas padisë 

së paditësit gjatë vlerësimit të ligjshmërisë së vendimit përfundimtarë të paditurës MPMS-IP, 

merr aktgjykimin, Anr.2081/2017 dt.21.12.2020, me të cilin nën pikën I. Të dispozitivit 

Aprovohet si e bazuar kërkesa  padia e paditësit L. K. I. A. J.S.C., ” Adem Jashari”. Në pikën II. 

Të dispozitivit Anulohen si të pa ligjshëm, vendimi i të paditurës MPMS-IP, me nr. Prot..., i 

datës 10.11.2017 dhe vendimi i organit të shkallës së parë i të paditurës, 01 nr. ..., i datës 

28.08.2017. Dhe në pikën III., secila palë i bartë shpenzimet e veta të procedurës. Gjykata  

shkallës së parë arsyeton ndër të tjera se, e paditura me vendimet e marra kishte vepruar jashtë 

kompetencave të saj ashtu si parashihet në nenin 2 të Ligjit për Inspektoratin e Punës, andaj 

vendimi i shkallës së parë dhe të dytë rezulton se janë në kundërshtim edhe dispozitat e nenit 4 

dhe 21 të LPA-së dhe si i tillë anulohet si jo ligjor. Gjykata e Apelit në duke vendosur në 

procedurë ankimore  sipas ankesave të palës së paditur MPMS-IP dhe palëve të interesuara me  

aktgjykimin tani të kontestuar AA nr. 90/21, e pranon si të drejtë dhe të ligjshëm qëndrimin 

juridik të shkallës së parë ashtu si ka vendosur  me aprovimin e kërkesë padisë së paditësit dhe 

anulimin e vendimeve të paditurit, pasi vlerëson se aktgjykimi i ankimuar përmban arsye të 

mjaftueshme  për të gjitha faktet relevante  për gjykim të drejtë  të cilat i aprovon edhe kjo 

gjykatë, prandaj i refuzon ankesat  si të pabazuara ndërsa e vërteton aktgjykimin e gjykatës së 

shkallës së parë.  

 

Duke u nisur nga  gjendja e tillë e çështjes gjatë vendosjes sipas kërkesës për rishqyrtim të 

jashtëzakonshëm të vendimit gjyqësor, Gjykata Supreme pas shqyrtimit të  aktgjykimit të 

kontestuar të Gjykatës së Apelit dhe të gjykatës së shkallë së parë, shkresave të lëndës  dhe 

vlerësimit të pretendimeve në kërkesë,  gjen se, gjykatat e instancave më të ulëta  drejt kanë 

vendosur me aprovimin si të bazuar të kërkesë padisë së paditësit, L. K. I. A. J.S.C., ” Adem 

Jashari”, nga gjykata e shkallë së parë, dhe refuzimin e ankesave të paditurës MPMS-IP, si dhe 

palëve të interesuara N.K. dhe D. K., nga gjykata e shkallë së dytë, andaj qëndrimin juridik të 

instancave më të ulëta  si të rregullt dhe ligjor në tërësi e aprovon edhe kjo gjykatë, nga se 

aktgjykimet e kontestuara nuk janë të përfshirë me shkelje të dispozitave të Procedurës 

Administrative  e po ashtu nuk është bërë aplikimi i gabuar i të drejtës materiale ashtu siç 

pretendojnë palët e interesuara si në kërkesë. Pretendimet në kërkesën e palëve të interesuara 

lidhur me vërtetimin e gjendjes faktike nga Gjykata Supreme  nuk shqyrtohen, sepse me nenin 

24 të LKA-së, përcaktohet se kërkesë për rishqyrtim të jashtëzakonshëm kundër vendimit të 

formës së prerë të gjykatës së shkallës së dytë, në Gjykatë Supreme mund të paraqitet vetëm për 

shkelje të dispozitave të procedurës dhe shkelje të drejtës materiale, por jo edhe për gjendjen 

faktike të çështjes në shqyrtim. 

  

Pretendimet në kërkesë të palëve me interes juridik të cekura si më lartë,  si   dhe theksimet e 

tjera  në arsyetim të saj se aktgjykimet e kontestuara janë të përfshirë me shkelje të dispozitave 

të LPA-së, se përmbajnë të meta për shkak të cilave nuk mund të ekzaminohen  sepse janë 

kontradiktor me vetveten  dhe me arsyet e aktgjykimit dhe nuk ka fare arsye për faktet vendimtare 

ndërsa ato të paraqitura janë kontradiktore me shkresat dhe dokumentet në lëndë  etj., kolegji 

këto pretendime procedurale si të përgjithësuara  i shqyrtoi në tërësi në baza ligjore dhe i vlerëson 

si jo të qëndrueshme, të pa bazuara në dispozita konkrete të LPA-së  LKA-së apo LPK-së,( ligj 

i zbatueshëm). Dispozitivi i aktgjykimit të shkallës së dytë por edhe i shkallë së parë janë të qartë 

të kuptueshëm dhe ligjor, nuk janë në kundërshtim me vetveten  dhe arsyet e paraqitua në 

arsyetimin e tyre. Gjykata e shkallës së dytë duke vlerësuar theksimet në ankesë të paditurës dhe 

palëve me interes i ka vlerësuar thëniet në ankesë që kanë qen të rëndësisë vendimtare  për 

dhënien e vendimit të saj. Në rastin konkret gjykata e shkallë së dytë në tërësi i ka pranuar arsyet 

dhe faktet vendimtare të shkallës së parë si të drejta  të mjaftueshme dhe të ligjshme për të gjitha 

faktet vendimtare.  

 

 Lidhur me moszbatimin  e të drejtës materiale nga gjykatat e instancave më të ulëta, në kërkesë 

ndër të tjera theksohet se; vendimi i Inspektoratit të Punës është i drejtë dhe ligjor,  në harmoni 

me kompetencat e tij, si në nenin 1, 2 dhe 5 të Ligjit për Inspektoratin e Punës  dhe nenin 2, 6,  

70, 71,  82 dhe 94 të Ligjit të Punës, nr. 03/L-212, dhe U.A. nr. 07/2012, sepse palëve të 

interesuara u është ndërprerë marrëdhënia e punës  nga paditësi në kundërshtim me ligjin dhe 

dispozitat e cekura, andaj  gjykatat kanë aplikuar ligjin në dëm të palëve të interesuara, etj., 

kolegji këto pretendime po ashtu i vlerëson se nuk janë të qëndrueshme  apo me ndikim për të 

vendosur ndryshe në këtë çështje sepse gjykatat e instancave më të ulëta kanë vendosur drejtë 

duke u bazuar si në nenin 1 dhe 2, të Ligjit për Inspektoratin e Punës,(Ligji nr. 2002/9, ku sipas 

nenit 1,  përcaktohet se ,”Autoriteti i Inspektoratit të Punës do të zbatohet në mënyrë unike për 

të gjitha vendet e punës, pavarësisht se cilat dispozita ligjore janë në fuqi , e që kanë të bëjnë me 

kushtet e punës, mbrojtjes në punë dhe ruajtjes e shëndetit të punëtorëve në përgjithësi”. Ndërsa 

sipas nenit 2, të këtij ligji përcaktohen funksionet dhe kompetencat e këtij organi ku përcaktohet 

se,” IP, nën a), do të mbikëqyrë zbatimin e Ligjit të Punës ,kushtet e Punës  dhe mbrojtjen në 

punë, b), Do t’iu siguroj informacion teknik dhe këshilla punëdhënësve dhe punëtorëve për 

çështjet më të efektshme  të dispozitave ligjore ,c),do të njoftoj Ministrin e Punës  dhe Mirëqenies 

Sociale, apo ndonjë organ tjetër kompetent për ndonjë mangësi apo ndonjë shpërdorim në ligjin 

e aplikueshëm ;d), Do tiu siguroj informatat dhe këshillat punëdhënësve dhe punëmarrësve të 

cilat do të jenë në pajtim me ligjin , dhe ti paralajmërojnë autoritetet kompetente për çfarëdo 

defektesh apo shpërdorimesh që nuk janë përfshirë në dispozitat ligjore ekzistuese, e),Do t,iu jep 

këshilla për çështje lidhur me ligjin e punës  dhe mbrojtjen e punëtorëve me rastin e riorganizimit 

apo ristrukturimit të një ndërmarrje”. Bazuar në këto dispozita  të Ligjit të IP, sipas së cilave 

përcaktohen kompetencat e Inspektoratit të punës rezulton se, vendimi i organit të paditur 

MPMS-IP është jo ligjor, i nxjerrë pa kompetencë lëndore lidhur me mënyrën e vendosjes si në 

vendimet e sajë. E paditura sipas këtyre dispozitave ligjore ka pas për obligim që nëse paditësi 

ka vepruar në kundërshtim me dispozitat ligjore të Ligjit të Punës, është dashtë të obligohet që 

ti eliminoj shkeljet e gjetura sipas raportit zyrtar në afatin e caktuar, e pastaj nëse nuk do të 

vepronte sipas të gjeturave të IP, ti shqiptohet gjoba e caktuar sipas U.A. 07/2012. Gjer sa sipas 

nenit 79 të Ligjit të Punës i punësuari nëse do të ishte i pa kënaqur me vendimin e organit 

punëdhënës ka të drejtë të hapë kontest pune me padi në gjykatë kompetente , ku pastaj gjykata 

sipas kompetencës nga neni 80 i të njëjtit ligj do të shqyrtonte ligjshmërinë e vendimit të organit 

të punëdhënës lidhur me ndërprerjen e kontratës së punës të punësuarit. Neni 82 i Ligjit të Punës 

i parasheh kompetencat e IP, vetëm për çështjet të cilat bien në kompetencën e saj, dhe sipas 

nenit 83, IP do të shqiptoj masa ndëshkuese bazuar në Ligjin e IP dhe sipas U.A. 07/2012.  

Prandaj nga këto fakte dhe dispozita të cekura si më lartë rezulton se vendimet e saj (të shkallë 

së parë dhe të dytë),  e paditura i ka nxjerrë  jashtë kompetencave ashtu si parashihen në nenin 2 

të Ligjit për IP , që rezultonë se janë në kundërshtim me parimin e ligjshmërisë ashtu si parashihet 

me nenin 4, përkatësisht me nenin 21.1, të LPA-së që përcakton se kompetenca lëndore e organit 

publik  përcaktohet me ligj, në këtë rast shprehimisht është përcaktuar me dispozitat e lartë 

cekura të Ligji të IP dhe Ligjit të  Punës. 

 

Nga theksimet si më lartë ,dispozitat ligjore të cekura rezulton se, që gjykatat e instancave më të 

ulëta në këtë çështje juridike administrative drejtë kanë aplikuar dispozitat  Procedurale 

Administrative, të Ligjit për Konflikte Administrative dhe Ligjit material. Sipas vlerësimit të 

kësaj gjykate aktgjykimi i shkallës së dytë por edhe i shkallë së parë janë të qartë në arsyetim e 

tyre janë dhënë arsye të mjaftueshme mbi faktet vendimtare të cilat i aprovon edhe kjo gjykatë.  

Po ashtu në këtë çështje edhe e drejta materiale  është aplikuar në mënyrë të drejtë dhe nuk është 

cenuar ligji në dëm të palëve të interesuara apo palës së paditur.  

  

Nga sa u parashtrua  si më lartë dhe në bazë të nenit 54, par.1, LKA-së, u vendos si në dispozitiv 

të këtij aktgjykimi. 

 

GJYKATA SUPREME - PRISHTINË 

ARJ nr. 85/2021, me datë 22 shtator 2021 

 

Procesmbajtës,         Kryetari i Kolegjit, 

Sherif Krasniqi          Ragip Namani 


